
Nd. 173. Frumvarp til laga [120. mál]
um vinnu unglinga og námsmanna.

Flm.: Einar Olgeirsson.

1. gr.
Hver sá unglingur, sem orðinn er 16 ára og óskar eftir að stunda nám í fram-

haldsskólum, en foreldrar hans hafa ekki efni á að kosta hann til skólagöngu, á rétt
á því, að þjóðfélagið gefi honum kost á að fá að vinna fyrir sér að sumrinu, til að
stunda nám að vetrinum.

2. gr.
Unglingur, sem þarf þessarar aðstoðar þjóðfélagsins, skal hljóta fyrirgreiðslu

fjárhagsráðs til þess, enda tilkynni hann ráðinu þessa þörf sína, þegar hann út-
skrifast, og hvaða vinnu hann (eða hún) sé bezt fær um að vinna.

Skal fjárhagsráð þá tryggja honum sumaratvinnu. Skal sú vinna greidd sam-
kvæmt samningum verkalýðsfélaga eða taxta þeim, er vinnan heyrir undir.

Nú telur fjárhagsráð, að ekki sé hægt að útvega öllu því námsfólki vinnu, sem
til þess sækir, án þess að ganga á rétt annars verkafólks, og er því þá heimilt að
stofna til sérstakra atvinnuframkvæmda í því skyni. að allir námsmenn geti fengið
sumaratvinnu.

3. gr.
Ríkisstjórnin skal aðstoða þau bæjar- og sveitarfélög, sem koma upp vinnu

fyrir unglinga allt að 16 ára aldri, með því að leggja fram til þeirra jafnmikið fram-
lag og viðkomandi bæjar- og sveitafélög gera sjálf.

Ríkisstjórninni heimilast að verja allt að 2 milljónum króna í þessu skyni.

4. gr.
Lög þessi öðlast þegar gildi.

Greinargerð.
Vaxandi fátækt almennings veldur því, að margir efnilegir unglingar af alþýðu-

stétt :yerða sakir efnaskorts foreldranna að hætta við nám, sem þá langar til að
stunda, einkum þó þegar það bætist ofan á, að þeir geta ekki sjálfir fengið atvinnu
að sumrinu til þess að vinna að miklu leyti fyrir námskostnaði sínum að vetrinum.

Það er skylda þjóðfélagsins að gera hvort tveggja í senn, að sjá þessum ungling-
um fyrir vinnu og aðstoða þá þar með til þess að afla sér meiri þekkingar og
menntunar.

Samkvæmt núgildandi lögum um fjárhagsráð, innflutningsverzlun og verðlags-
eftirlit, nr. 70 5. júni 1947, er nefnd þeirri, er i umboði ríkisstjórnar hefur yfir-
stjórn íslenzks atvinnulífs, fjárhagsráði, fyrirskipað að miða störf sín við það, að
"öllum verkfærum mönnum sé tryggð næg og örugg atvinna" (2. gr., 1. liður).
Liggur því raunverulega sú lagaskylda á herðum ríkisstjórnar og fjárhagsráðs
hennar að sjá um, að allir hafi fulla atvinnu. Hins vegar hefur reynslan orðið sú,
að atvinnuleysi hefur vaxið ár frá ári. Hefur það sorfið að mörgum alþýðufjöl-
skyldum í sumar og mun því miður ekki síður verða tilfinnanlegt í vetur. Verka-
lýðssamtökin berjast nú gegn þessu atvinnuleysi, sem ríkisstjórnin hefur leitt yfir
almenning, og með tillögum þeim, sem Sósíalistaflokkurinn flytur um að tryggja
aukna atvinnu í landinu og með frv. um atvinnuleysistryggingar er miðað að því
að bæta nokkuð úr þessu böli. Þetta frv. á hins vegar að tryggja efnilegum ungl-
ingum af alþýðustétt. að þeir verði aðnjótandi þess frumstæða réttar að fá að
vinna fyrir sér til að afla sér menntunar. Virðist ekki mikils krafizt, en þó er það
svo, að tugum saman hafa efnilegir unglingar orðið að hætta námi, af því að þeir
hafa ekki fengið að vinna fyrir sér að sumrinu. Er það vissulega í senn harðbrjósta
og óskynsamleg meðferð af hálfu valdhafa þjóðfélagsins á þeim borgurum þjóðar-
innar, sem eru að byrja starfsferil sinn. Er þetta því verra sem vitanlegt er, að
þjóðin býr yfir nægum atvinnutækjum og auðlindum til að tryggja öllum vinnu,
en það eru aðeins valdhafarnir og þeir einir, sem banna þjóðinni með einokunar-
valdi sínu að nota sér tæki sín og auðlindir, til þess að allir hafi næga vinnu og
örugga afkomu. Siðferðisleg skylda þjóðfélagsins til þess að verða við þeim kröfum,
sem gerðar eru til þess í þessu frv., er því ótvíræð.

Með 3. gr. er ætlazt til, að ríkið styðji að nokkru þau bæjar- og sveitarfélög,
sem hefjast handa um vinnu fyrir unglinga innan 16 ára.


